
ૐ શ્રીગણેશાય નમઃ ।
ૐ ગકારરૂપો ગમ્બીજો ગણેશો ગણવન્દિતઃ ।
ગણનીયો ગણો ગણ્યો ગણનાતીતસદ્ગુણઃ॥ ૧॥
ગગનાદિકસૃદ્ગઙ્ગાસુતો  ગઙ્ગાસુતાર્ચિતઃ    ।
ગઙ્ગાધરપ્રીતિકરો  ગવીશેડ્યો ગદાપહઃ॥ ૨॥
ગદાધરનુતો ગદ્યપદ્યાત્મકકવિત્વદઃ ।
ગજાસ્યો ગજલક્ષ્મીવાન્ ગજવાજિરથપ્રદઃ॥ ૩॥
ગઞ્જાનિરતશિક્ષાકૃદ્ગણિતજ્ઞો ગણોત્તમઃ ।
ગણ્ડદાનાઞ્ચિતો ગન્તા ગણ્ડોપલસમાકૃતિઃ ॥ ૪॥
ગગનવ્યાપકો ગમ્યો ગમાનાદિવિવર્જિતઃ   ।
ગણ્ડદોષહરો ગણ્ડભ્રમદ્ભ્રમરકુણ્ડલઃ॥ ૫॥
ગતાગતજ્ઞો ગતિદો ગતમૃત્યુર્ગતોદ્ભવઃ ।
ગન્ધપ્રિયો ગન્ધવાહો ગન્ધસિન્દુરવૃન્દગઃ॥ ૬॥
ગન્ધાદિપૂજિતો ગવ્યભોક્તા ગર્ગાદિસન્નુતઃ ।
ગરિષ્ઠો ગરભિદ્ગર્વહરો ગરલિભૂષણઃ॥ ૭॥
ગવિષ્ઠો ગર્જિતારાવો   ગભીરહૃદયો ગદી ।
ગલત્કુષ્ઠહરો ગર્ભપ્રદો ગર્ભાર્ભરક્ષકઃ॥ ૮॥
ગર્ભાધારો ગર્ભવાસિશિશુજ્ઞાનપ્રદાયકઃ ।
ગરુત્મત્તુલ્યજવનો ગરુડધ્વજવન્દિતઃ॥ ૯॥
ગયેડિતો ગયાશ્રાદ્ધફલદશ્ચ ગયાકૃતિઃ  ।
ગદાધરાવતારી ચ ગન્ધર્વનગરાર્ચિતઃ  ॥ ૧૦॥
ગન્ધર્વગાનસન્તુષ્ટો ગરુડાગ્રજવન્દિતઃ ।

ગણરાત્રસમારાધ્યો ગર્હણસ્તુતિસામ્યધીઃ॥ ૧૧॥
ગર્તાભનાભિર્ગવ્યૂતિઃ દીર્ઘતુણ્ડો ગભસ્તિમાન્ ।
ગર્હિતાચારદૂરશ્ચ   ગરુડોપલભૂષિતઃ॥ ૧૨॥
ગજારિવિક્રમો ગન્ધમૂષવાજી ગતશ્રમઃ ।
ગવેષણીયો ગહનો ગહનસ્થમુનિસ્તુતઃ॥ ૧૩॥
ગવયચ્છિદ્ગણ્ડકભિદ્ગહ્વરાપથવારણઃ ।
ગજદન્તાયુધો ગર્જદ્રિપુઘ્નો ગજકર્ણિકઃ  ॥ ૧૪॥
ગજચર્મામયચ્છેત્તા ગણાધ્યક્ષો ગણાર્ચિતઃ   ।
ગણિકાનર્તનપ્રીતો ગચ્છન્ગન્ધફલીપ્રિયઃ॥ ૧૫॥
ગન્ધકાદિરસાધીશો ગણકાનન્દદાયકઃ ।
ગરભાદિજનુર્હર્તા ગણ્ડકીગાહનોત્સુકઃ॥ ૧૬॥
ગણ્ડૂષીકૃતવારાશિઃ ગરિમાલઘિમાદિદઃ ।
ગવાક્ષવત્સૌધવાસી ગર્ભિતો   ગર્ભિણીનુતઃ ॥ ૧૭॥
ગન્ધમાદનશૈલાભો ગણ્ડભેરુણ્ડવિક્રમઃ ।
ગદિતો ગદ્ગદારાવસંસ્તુતો ગહ્વરીપતિઃ॥ ૧૮॥
ગજેશાય ગરીયસે ગદ્યેડ્યો ગતભીર્ગદિતાગમઃ । ?

ગર્હણીયગુણાભાવો ગઙ્ગાદિકશુચિપ્રદઃ ॥ ૧૯॥
ગણનાતીતવિદ્યાશ્રીબલાયુષ્યાદિદાયકઃ ।
એવં શ્રીગણનાથસ્ય નામ્નામષ્ટોત્તરં શતમ્॥ ૨૦॥
પઠનાચ્છ્રવણાત્  પુંસાં શ્રેયઃ પ્રેમપ્રદાયકમ્ ।
પૂજાન્તે યઃ પઠેન્નિત્યં પ્રીતસ્સન્ તસ્યવિઘ્નરાટ્ ॥ ૨૧॥
યં યં કામયતે કામં તં તં શીઘ્રં પ્રયચ્છતિ ।
દૂર્વયાભ્યર્ચયન્ દેવમેકવિંશતિવાસરાન્  ॥ ૨૨॥
એકવિંશતિવારં   યો નિત્યં સ્તોત્રં પઠેદ્યદિ ।
તસ્ય પ્રસન્નો વિઘ્નેશસ્સર્વાન્ કામાન્ પ્રયચ્છતિ॥ ૨૩॥
॥ ઇતિ શ્રીગણપતિ ગકારાષ્ટોત્તરશતનામસ્તોત્રં સમ્પૂર્ણમ્॥

